
					ఈ పుట అచ్చుదిద్దబడ్డది
సప్తమాశ్వాసము 101



ఉ. చెంచెత యయ్యెఁ బార్వతియుఁ జెంచులు భూతములై నిజాకృతి

న్మించిరి వేలుపు ల్నభముమీఁద లలాటమునందు నంజలు

ల్నించి నమస్కరించిరి వినీతియు భక్తియు నుల్లసిల్లఁ గా

వించెఁ బ్రణామము ల్గరము విస్మయ మందుచుఁ బార్థుఁ డత్తఱిన్. 90



తే. వేదముల్నాల్గు నుపనిషద్విద్యఁ గూడి, ప్రణవమంత్రాక్షరములతోఁ బ్రస్ఫుటముగ

విశ్వకద్రూత్వ మొయ్యొయ్య వీడుకొనుచు, నభినుతింపంగఁ దొడఁగెఁ జంద్రార్ధమౌళి. 91



వ. అప్పుడు పార్థుఁడు కృతార్థుఁడై రోమాంచితకంచుకితాఖిలాంగుండై యానందబాష్పలోచనుండై కేలుదోయి ఫాలభాగంబునం గీలుకొల్పి యిట్లని స్తుతించె. 92



క. నీవ పరబ్రహ్మంబవు, నీ వఖిలాండాండపతివి నీవు ప్రసన్న

శ్రీవిభవారోగ్యాయు, ప్రావీణ్యప్రాభవైకఫలదుఁడవు శివా! 93



క. నిన్నుఁ ద్రిజగన్నివాసునిఁ, బన్నగకంకణుని భక్తపరతంతుని న

భ్యున్నతకరుణాగుణసం, పన్నుని గనుఁగొంటి మంటి బాలేందుధరా ! 94



క. నీచేతఁ గృపానిధిచే, వాచాగోచరవివేకవైయ్యాత్మునిచే

నోచంద్రకలాశేఖర!, యాచించి మనోరథార్థ మర్థిం గందున్. 95



శా. నీకై యేను దపంబు చేసితి మహానిష్ఠాగరిష్ఠస్థితి

న్నీకై సంస్తుతి సేయుదుం గడఁగి నా నే ర్పొప్పఁగా నెంతయు

న్నీకై పూజ యొనర్తుఁ గొంత విరుల న్నిత్యంబు సద్భక్తితో

నీకై సేవ యహర్నిశం బొనరుతు న్వేదండచర్మాంబరా! 96



తే. సాటి యెవ్వరు నీకు నిశాటభూష!, కైటభారాతిహాటకగర్భవంధ్య!

ఘనజటాజూటవాటికాఘటితవికట, గగనగంగాస్రవంతిక! కరటివైరి! 97



క. నీయందు జగము లుండుం, బాయక యాజగములందుఁ బాయక నీ వుం

దీయనువు దెలియ నజునకుఁ, దోయజనేత్రునకు నైనఁ దోఁపదు శర్వా! 98



మ. జయ సర్వేశ్వర! సర్వలోకజనకా! చంద్రార్ధచూడామణీ!

జయ కామాంతక! కామితార్థఫలదా! చక్షుశ్శ్రవఃకుండలా!

జయ సంపూర్ణకృపాగుణైకవసతీ ! శైలేంద్రజావల్లభా!

జయ దధ్వరమర్ధనా! జయ గిరీశా! యీశ! రక్షింపవే. 99



ఉ. కొండకిరాతుఁ డంచుఁ గయికోక యసంగతభాషణంబు లు

ద్దండత నాడితిన్ గర ముదగ్రత నొంచితి ముష్టిఘట్టనం

గాండివచాపదండమునఁ గ్రచ్ఛఱ మోదితి మౌళి భోగభృ

త్కుండల! పెక్కుచందముల ద్రోహము చేసితి నేమి సేయుదున్. 100

		 ఈ పేజీలో చివరి మార్పు 23 జూన్ 2020న 22:57కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

